
			A boca da terra

			NÓS, OS CAMIÑANTES,  
arrastramos os nosos camiños como equipaxe ás costas. 
Cun anaco da terra onde fixemos un alto
estamos vestidos.
Do pote da linguaxe que aprendemos baixo bágoas,
alimentámonos.

			WIR WANDERNDEN, 
Unsere Wege ziehen wir als Gepäck hinter uns her-
Mit einen Fetzen des Landes darin wir Rast hielten
Sind wir bekleider-
Aus dem Kochtopf der Sprache, die wir unter Tränen erlernten,
Ernähren wir uns.

			NELLY SACHS
O coro de camiñantes

A TERRA QUE SE ESCONDE

			Inda muita terra se te esconde 
até que venha o tempo de mostrar-se

			LUÍS DE CAMÕES 

		

	
		
			O paraíso inquieto 

			E agora, noite, vai, 

			Busca tres mozos máis na aldea

			E traede nos ombreiros 

			O cadaleito da lúa,

			Mentres rinchan 

			Na terra que se esconde 

			As cores insubmisas dos cabalos. 

		

	
		
			O desertor da néboa 

			Triste velocidade 

			Que non esconde o seu pasado, 

			Terra que aluca 

			Nas fiestras do tren

			Á procura do desertor da néboa. 

		

	
		
			A árbore santa 

			Árbore demoucada, 

			Memoria do lóstrego 

			Que matou e morreu, 

			Onde pousan os corvos 

			A blasfemar

			Co eco rouco das campás. 

		

	
		
			O monte da mai 

			Herdei da miña mai

			Un anaco de monte 

			Que nunca visitei. 

			Adío sempre o día

			De tomar posesión,

			Mais a terra incógnita

			Escoita inclinada

			E ten boca,

			Sabe de min, 

			Envía información. 

			Non é nada, din, 

			Un cacho de bouza 

			E un piñeiro vello, 

			Aleixado, 

			Que o lóstrego tronzou. 

			Así que agora teño 

			Ceo tamén,

			O corpo esgallado do vento,

			E un lampo furioso,

			Soterrado,

			Espetado cabeza abaixo

			No meu catastro

			Co seu rancor de anxo. 

			A herdanza vai medrando

			Por un rumor 

			De soldados que pasaron

			Por este recanto da esfera,

			Ingleses fuxindo de franceses, 

			Algún ferido 

			Bebendo o seu sangue quente,

			Pasaron peregrinos, 

			Algún famento 

			Rilando un canoto de sombra.

			E aquelas nenas mudas, 

			Quedas,

			Cos brazos en cruz,

			Para que pousasen os paxaros. 

			Todo iso é meu. 

			Non é de ninguén máis, 

			Din con algo de retranca, 

			É todo teu, 

			De día e mais de noite, 

			Todo teu. 

			A terra,

			A árbore tronzada,

			A espada dun anxo

			Baixo un mar de espiñas, 

			O rumor da historia, 

			Unha fontenla de sangue quente, 

			A esfera

			Do tamaño dun niño de carrizo 

			Que pousou no brazo en cruz 

			Da nena muda. 

			Nunca fun, 

			De alí son, 

			Lévoa dentro de min, 

			Escondida, 

			Dentro dela, 

			Escondido, 

			Un biface, 

			A pedra do lóstrego. 

		

	
		
			A natureza insurxente 

			(Haicais ceibes)

			As primeiras nubes 

			Corren con arrepío 

			Sen pisar as cinzas 

			Coleópteros xilófagos 

			Rilan a morte

			Aparéanse nese baleiro 

			Cheira a montaña a balea morta

			Na beleza podre afilla

			Un animal sen nome 

			Como aquel mártir

			Que estendeu a súa pel

			Fóra do corpo

			A primeira arañeira 

			Caza a pinga 

			Onde tremelica a alborada 

			Engradan na cinza 

			Os ollos reboutados 

			Da árbore que transcende

			A hedra encambra

			O Cristo

			Polas gallas da pedra 

			O traballo do lique 

			Nas chagas do ceo

			A hematina da pedra 

			Ese abraio das cousas 

			Cando o home 

			Ergue a man contra si

			No campo de fútbol

			A toupa

			Parodiou o círculo central 

			O estupor animista 

			Dos electrodomésticos 

			Na avaría irreparábel

			O rancor apóstata 

			Dos tractores 

			Nas granxas abandonadas

			Na terra escondida

			As palabras escarvan 

			boca arriba 

			Co rumor da luz 

			A lesma traza 

			O abismo escintilante 

			Esboura o mar absoluto

			Aló onde o infindo 

			Pesca con dinamita 

			O alto vento 

			Enche as ruínas 

			De vida inmóbil.

			O silencio cala 

			Para ver pasar 

			Mil anos de risos. 

			A vexetación, 

			Gorecida na casa, 

			Vixía o camiño.

			O esquezo anda á caza

			Polas brañas do tempo 

